
Boubnjour. Ch’est David Benn ichin auve la lettre.

Ma dreine lettre ‘tait sus U’ sujet d’artistes et coumme i’ nhouos ont laissi
auvec un r’cord ermertchabl’ye dé notre histouaithe. Les portraits nouos
montrent comment qu’l’ile pathaissait, comment qu’lé monde travaillait et
lus habillement.

Man favorit est Philip John Ouless tchinouos laissit des r’cords précis dé not’
paysage et des batchieaux tchiqu’uns dé batis ichin.

I"

Lé traisieme fis dé Philipp, Clarence, d’vint photographie. I’ ‘tait iun d’eune

vingtaine tch’ établyit un studio a St Hélyi a la fin du dgiéx-neuvieme siécl’ye.

Les photographiers profititent pa’ce qué, par chu temps-la, ch’tait miyeu
marchi d’aver des portraits d’fanmil’ye ou seul, dé prins au lieu
d’commissioner un peintre. Bein seux Urésultat ‘tait pus rapide.

Dans U's archives dé photographie a la Société, y’a bein des matéthiaux
originnaux dé ches caméras-la.

Au c’menchement lé procés ‘tait long et I’ n’fallait pon bouogi pouor
tchiques secondes mais auvec Uintroduction du film & procés d’vint pus
rapide.

Eune fais qué Uportrait ‘tait prins |é photographie et s’n assistant
dév’loppaient 'image dans un nier appartément auve des chimiques.

Lé procés et les chimiques ‘taient dangereux et tchiqu’'uns des
établissements happitent feu.

Au c’menchement duvingtieme siécl’ye les cameéras et les films avanchitent
diversément vite et les gens pouvaient pouor la preunmié fais acater des
cameéras pouor ieux-méme.

Les photographiers professionnels avaient acouo tout pliein d’travas auvec
les neuches, des portraits et bein seux les gazettes.

Achteu nou peut prendre des portraits auvec des caméras digitales ou auvec
des portables.



Ch’est merveilleux mais j’sommes en dangi d’ perdre nos portraits pa’ce qué
les images né sont pon imprimées et sauvées.

Si nou perd san portable touos les photos sont perdus.

Ch’la dit, un avantage auve nos portables est qu’nou peut env’yer des
images dé aut’ but du monde dans des s’gondes.

Jé n’sis pon un artiste et j’trouve lé dessinage difficile. Mais j’adore la
photographie et j’prends des photos a toute opporteunité.

Chein qué j’trouve incriyabl’ye est qu’auvec un camera professionnel, nou
peut prendre un photo auve des détails fantastiques dans un millieme dé
s’gonde. En méme temps qu’nou peut arréter la vitesse d’eune vouaituthe
ou un ouaisé en vol.

Y’a des difféthentes formes dé photographies comme Camera Obscura et
les 3D, des branches dé photographies tchi sont intéréssantes a du monde.

Pouor dé mé, dé prendre des portraits dé ma fanmil’ye ou bein des images
dé la campangne et dé not’ belle iles au solé levant ou solé couochant, les
deux peuvent étre un spectacl’ye, chenna m’fait tant d’pliaisi.

A bétot



